
Абай шығармашылығындағы тарихи-этнографиялық штрихтар 

(ата кәсіп және нәсіп) 

Мақалада Абай Құнанбайұлы шығармаларындағы «Ата кәсіп және нәсіп» ұғымдары талданып, 

зерттелді. Өзіндік ерекшеліктер сараланды: еңбек пен кәсіп адамның рухани жетілуі, моральдық 

кемелденуі және ұлт мәдениетінің тұрақтылығы үшін маңызды фактор ретінде қарастырылады. 

Жүргізілген зерттеулердің негізінде авторлар тарапынан қазақ дәстүріндегі кәсіп ұғымының 

әлеуметтік, экономикалық және рухани мәнін ғылыми тұрғыдан ашуға мүмкіндік беретін тәсілдер 

ұсынылады. Талдау барысында Абай шығармаларының тарихи-этнографиялық мәні, халықтың 

дәстүрлі еңбек тәжірибесі және заманауи экономикалық теориялармен байланысы көрсетіледі. Еңбек 

пен кәсіп ұлттық мәдениет пен адамгершілік құндылықтарды ұштастыратын негізгі механизм екендігі 

айқындалады. Сонымен қатар зерттеу жұмысында жаһандану дәуіріндегі технологиялық 

серпілістердің, әсіресе жасанды интеллект пен биотехнологияның тоғысуының адамзат дамуына 

ықпалы сараланады. Қазіргі технологиялық трансформация экономика мен әлеуметтік құрылымдарды 

өзгертіп қана қоймай, адам болмысының психологиялық және рухани қырларына терең әсер ететіні 

негізделеді. Техногендік эволюция жағдайында тұлғаның ойлау, сезіну және әрекет ету модельдері 

қайта қарастырылуда, сондықтан адамзатқа құндылықтық бағдар ұсынатын рухани ілімдердің маңызы 

арта түскені атап көрсетіледі. Осы тұрғыда Абай Құнанбайұлының «Толық адам» концепциясы — 

заманауи өзгерістермен үйлесе алатын, адамгершілік пен парасаттылыққа негізделген 

антропологиялық модель ретінде талданады. Бұл ілімнің өзегі — ақыл, жүрек және қайрат бірлігі 

тұлғаның үйлесімді дамуын қамтамасыз ететін әмбебап принциптер ретінде бағаланады. Зерттеу Абай 

идеяларының бүгінгі технологиялық өркениетте адами болмысты сақтауға, моральдық тұрақтылықты 

нығайтуға және саналы, жауапкершілікті қоғам қалыптастыруға бағытталған рухани-этикалық бағдар 

ретіндегі рөлін айқындайды. Нәтижесінде Абай мұрасының қазіргі кезеңдегі ғылыми-танымдық және 

тәрбиелік маңыздылығы дәлелденіп, оның адамзаттың интеллектуалдық әрі рухани эволюциясына 

қосар үлесі айқындалды. Абай Құнанбайұлы шығармашылығындағы қазақ халқының өзіне ғана тән 

тұрмыс-салтымен байланысты кәсіби мәдениеті туралы зерттеуде нақтылы мысалдар арқылы 

көрсетілген. Кәсіп пен нәсіптің халық мәдениетінің құндылығы және рухани коды ретінде қалыптасуы 

ақын шығармалары негізінде дәйектеліп беріледі. Ақынның қазақ болмысын және адам табиғатын 

тануға бағытталған көзқарастары этнографиялық, этнологиялық және антропологиялық деңгейлерде, 

ұлттық танымдық тұрғыда қарастырылған. Абай Құнанбайұлы заманында «ұлттық» деген сөз арнайы 

айтылмаса да, қазақ танымына сай әр ұғым, түсінікте бүгінгі заман көзімен қарағандағы «ұлттық код» 

бар екені сараланып берілген. 

Кілт сөздер: Абай, ата кәсіп, нәсіп, этнография, мәдениет, еңбек мәдениеті, рухани құндылық. 

Кіріспе 

Абай дәуіріне дейін қазақ қоғамында «қазақтану» мен «адам» мәселелері дербес философиялық-

танымдық нысан ретінде арнайы қарастырылмаған болатын [1]. Ортағасырлық ойшылдар мұрасында 

да, хандық дәуір әдебиетінде де, жыраулар поэзиясы мен билердің өнегелі сөздерінде де адам 

болмысы мен ұлттық өзіндік сана мәселелері көбіне жанама түрде, яғни кісілік, мәрттік, ізгілік 

секілді моральдық-этикалық категориялар аясында көрініс тапқан. 

Бұл түсініктер негізінен жақсы мен жаманды айыру, адамдық қасиеттерді бағалау сипатында 

ғана көрініс берген. Ал аталған мәселелерді философиялық жүйелілік пен тереңдік деңгейіне 

көтерген тұлға — Абай Құнанбайұлы еді. 

Абайдың қазақ болмысын зерделеудегі көзқарастары түптеп келгенде адамтануға, яғни адамның 

рухани кемелденуін, моральдық жетілуін танып-білуге бағытталған. 

Сондықтан Абайдың қазақ болмысын және адам табиғатын тануға бағытталған көзқарастарын 

үш қырда — этнографиялық, этнологиялық және антропологиялық деңгейлерде қарастыру қажет деп 

есептейміз. Мұндай ғылыми талдау Абайдың ойшылдық қызметінің түпкі мұраты болатын «толық 

адам» ілімінің бастауларын және оның ұлттық дүниетаныммен сабақтастығын тереңірек ашуға 

мүмкіндік береді [2; 11]. 

Абай шығармашылығында көрініс тапқан тарихи-этнографиялық элементтерді талдау арқылы 

қазақ халқының рухани және материалдық мәдениетінің әртүрлі қырларын кешенді түрде 

қарастыруға болады. Осы ретте ақын мұрасының мазмұнында қазақ қоғамының тарихи дамуы, 

табиғи-географиялық кеңістігі мен ландшафтық ерекшеліктері, тұрмыс-салт пен өмір сүру 

дәстүрлері, әлеуметтік-мәдени қатынастардың сипаты айқын бейнеленеді [3]. 

Сонымен қатар Абай шығармалары дәстүр мен жаңашылдықтың арақатынасын, ұлттың тарихи 

тәжірибесі мен жаңа мәдени өрістерге бейімделу үрдісін көрсетеді. Ақын туындыларында ата кәсіп 

пен нәсіп, дәстүрлі еңбек түрлері мен шаруашылық мәдениеті, сондай-ақ кәде мен жол-жоралғы 

секілді әдет-ғұрыптық нормалар этнографиялық дерек көзі ретінде маңызды орын алады. 

Осы аспектілерді ғылыми тұрғыдан талдау Абай шығармаларының тарихи-мәдени мазмұнын 

тереңірек ашуға, қазақ қоғамының рухани болмысын, мәдени кодын және этникалық дүниетаным 

жүйесін қайта пайымдауға мүмкіндік береді. Себебі кемеңгердің әр сөзінің түбінде қазақ халқының 

несібесіне тиісілі ұлттық-мәдени кодының орасан зор қабаты жатыр. «Абай Құнанбайұлы туралы 

алғашқы мақаланы Алаш қозғалысының жетекшілерінің бірі — Ахмет Байтұрсынұлы жазды. Бұл 

мақалада ол сол кезеңдегі қазақ әдебиетінің тарихы мен жай-күйіне баға беріп қана қоймай, 

поэзияның ұлт өміріндегі орны туралы да өз көзқарасын білдірді. Ол Абайды «халықтың бас ақыны» 

деп атап, оны ұлттың рухани көшбасшысы ретінде таныды. Байтұрсынұлы Абайды келер ұрпақ үшін 

адамгершілік, отаншылдық, даналық пен білімнің үлгісі, бағыт-бағдары ретінде қарастырды. Ғалым 

Абай шығармалары алғаш қарағанда қарапайым әрі түсінікті болып көрінгенімен, олардың астарында 

қазақ халқының ұлттық-мәдени кодының терең қабаттары жатқанын атап көрсетті. Абай 

шығармашылығы өрілген осы ұлттық-мәдени кодты жүйелеп, терең түсіну үшін герменевтикалық 

талдау құралдарын қолдану қажет. Осылайша Байтұрсынұлы Абайды тек ақын әрі әдебиет өкілі 

ретінде емес, қазақ халқының ұлттық-мәдени болмысының көрінісі ретінде алғаш танытты. Абай 

мұрасын сақтау, зерттеу және дамыту — ұлттық-мәдени кодтың ұрпақтан ұрпаққа шығармашылық 

пен білім беру арқылы жалғасуын қамтамасыз етудің маңызды шарты. Мұндай архетиптердің 

қолданылуы көптеген педагогтар тарапынан тәрбие мен білім берудің тиімді құралы ретінде 

мойындалған. Сонымен қатар олардың ұлттық-мәдени кодты сақтап, ұрпақ санасына сіңірудегі 

маңызы да ерекше, яғни ХХ ғасыр басынан Алаш қайраткерлерінен бастау алған, яғни қазақтың 

ұлттық-кодының мәні, оның қор-жинағы ретінде Абайды көрсеткен болатын [4; 91]. 

Зерттеу жұмысымызда халықтың өмірі мен мәдениетінің көрінісі, ұлт болмысы мен рухани 

дүниесін, сондай-ақ тарихи тәжірибесін терең тануға мүмкіндік беретін этнографиялық аспектілерді 

талдауға баса назар аударылады. Осы тұрғыда этнография ғылымының маңызды тармақтарының бірі 

ретінде қарастырылатын Абай мұрасындағы «Ата кәсіп және нәсіп» ұғымдары зерттеу нысаны 

ретінде алынды. 

Аталған тақырыптарды қарастыру арқылы қазақ халқының дәстүрлі мәдениетінде сақталған 

еңбек және шаруашылық тәжірибесінің, әдет-ғұрыптық жүйенің, сондай-ақ рухани құндылықтар мен 

әлеуметтік қатынастардың мазмұнын ғылыми тұрғыдан зерделеу көзделеді. Абай өлеңдерінде көрініс 

берген этнографиялық ұғымдардың қазіргі замандағы мәдени жаңғыру үрдістерімен байланысын 

айқындап, дәстүрлі мұраларды заман талабына сай жаңаша қалыпта дамытуға теориялық негіз бола 

алады. 

Материалдары мен әдістері 

Зерттеу барысында Абай Құнанбайұлының шығармаларындағы этнографиялық және әлеуметтік-

мәдени компоненттер басты материал ретінде алынған. Аталған зерттеу нысаны ретінде «Ата кәсіп 

және нәсіп» ұғымдары таңдалды, себебі олар қазақ қоғамындағы еңбек мәдениетінің, әлеуметтік 

қатынастардың және рухани құндылықтардың көрінісі.  

Зерттеу жұмысында тарихи-салыстырмалы, мәтіндік-контент талдау, этнографиялық сипаттау 

және жүйелеу әдістері қолданылды. Тарихи-салыстырмалы әдіс арқылы қазақ халқының дәстүрлі 

кәсіп түрлері мен дүниетанымдық ұғымдарының тарихи сабақтастығы қарастырылды. Мәтіндік 

талдау әдісі Абай шығармаларындағы ата кәсіп, еңбек, нәсіп ұғымдарының мазмұнын ашуға 

бағытталды. Ал этнографиялық сипаттау мен жүйелеу әдістері қазақтың тұрмыс-тіршілігі, салт-

дәстүрі мен мәдени тәжірибесін ғылыми тұрғыдан түсіндіруге мүмкіндік берді. 

Аталған әдістердің үйлесімі Абай шығармаларында көрініс тапқан дәстүрлі еңбек тәжірибесін, 

әлеуметтік нормаларды және рухани құндылықтарды ғылыми тұрғыдан талдауға мүмкіндік берді. 

Сонымен қатар заманауи шетелдік экономистер мен философтардың — Адам Смит, Макс Вебер және 

қазіргі АҚШ ғалымдарының — еңбектері салыстырмалы талдау объектісі болды. Аталған тәсіл 

арқылы қазақ дәстүріндегі «кәсіп» ұғымының әлеуметтік, экономикалық және моральдық қырлары 

айқындалды. Контент-талдау әдісі арқылы шығармалардағы кәсіп пен нәсіп ұғымының рухани және 

этикалық мәні айқындалды, ал салыстырмалы талдау олардың заманауи әлеуметтік-экономикалық 

теориялармен үндестігіне мүмкіндік берді. 

Əдебиеттерге шолу 

Зерттеу барысында қолданылған тарихи деректер мен әдеби көздер: Абайдың өлеңдері мен қара 

сөздері, қазақ фольклоры, сонымен қатар Батыс елдерінің қолөнер тарихы мен әлеуметтік 

философиясы.  

Ата кәсіп және нәсіп ұғымдарының мәнін ашу мақсатында әртүрлі ғылыми және көркем 

дереккөздер пайдаланды. Зерттеу барысында қазақ халқының дүниетанымы, тұрмыс-тіршілігі, 

әлеуметтік құрылымы мен мәдени дәстүрлерін сипаттайтын еңбектерге сүйену маңызды. Деректер 

Абай шығармаларындағы этнографиялық сипаттағы көріністерді ғылыми тұрғыдан талдауға негіз 

болды.  

Зерттеудің материалдық негізін қазақ халқының дәстүрлі мәдениеті мен ұғымдық жүйесін 

түсіндіретін ғылыми еңбектер құрайды. Атап айтқанда, «Қазақтың этнографиялық категориялар, 

ұғымдар мен атауларының дәстүрлі жүйесі» [5] еңбегі арқылы қазақ дүниетанымындағы негізгі 

ұғымдардың, соның ішінде ата кәсіп, нәсіп, еңбек, ырыс сияқты категориялардың мазмұны мен 

мағыналық ерекшеліктері қарастырылды. Ал «Этнос және қоғам» [6] еңбегі қазақ қоғамының 

әлеуметтік құрылымы, дәстүрлі шаруашылық жүйесі мен этномәдени даму үрдістерін түсіндіруде 

қолданылды. Сонымен қатар «Қазақ халқының салт-дәстүрлері» [7], «Қазақ отбасы» [8], «Шығыс 

Қазақстан облысы қазақтарының отбасылык әдет-ғұрыптары» [9], «Этнографические очерки 

киргизского народа» [10] сияқты зерттеу еңбектері қазақ халқының тұрмыс салты, отбасы 

құндылықтары, еңбекке байланысты әдет-ғұрып пен дүниетанымдық түсініктерді анықтауға 

мүмкіндік береді. 

Абай өмір сүрген тарихи кезеңнің этнографиялық ерекшеліктерін ашуға және ақын 

дүниетанымыг қалыптасу ортасын сипаттауға маңызды дереккөзі ретінде М. Әуезовтің «Абай жолы 

романы» қарастырылды [11]. 

Абайдың кәсіп пен нәсіп жөніндегі ой-тұжырымы заманауи шетелдік ғалымдардың еңбектерінен 

де көрініс табады. Бір ғасыр бұрын айтылған ақынның көзқарастары қазіргі экономистер мен 

әлеуметтанушылардың теориялық пайымдарымен өзара үндес келетіндігі байқалады. Адам Смит 

түсіндіруі бойынша кәсіп ұғымы — жеке пайдаға ұмтылу арқылы қоғам игілігіне қызмет ететін 

әрекет ретінде танылады. Философтың пікірінше: «Әрбір адам... қоғамның игілігін арттыруды мақсат 

етпейді және ол өз ісінің қоғамға қаншалықты пайда әкелетінін де білмейді; ол тек өзінің жеке 

пайдасын көздейді. Бірақ өз еңбегін өнімнің ең жоғары құнға ие болатындай етіп бағыттау арқылы, 

ол — басқа көптеген жағдайдағы сияқты — өзінің ниетіне кірмеген мақсатқа, яғни қоғам игілігіне, 

«көрінбейтін қолдың» жетелеуімен қызмет етеді» [12]. 

Ал неміс ойшылы Макс Вебер кәсіпті жай табыстың көзі ретінде емес, әлеуметтік-мәдени және 

моральдық құндылықтармен тығыз байланысқан іс-әрекет ретінде түсіндіреді. Оның пікірінше, адал 

еңбек пен жауапкершілік — рухани міндет. Ол былай дейді: «Қазіргі экономикалық жүйеде ақша 

табу өз алдына мақсатқа айналған. Бұл жеке адамның бақытқа немесе пайдалыққа ұмтылысы 

тұрғысынан қарағанда, бір жағынан шектен тыс, екінші жағынан рационалды емес көрінеді. Діни 

және этикалық мәнінен айырылған байлыққа ұмтылыс барған сайын тек материалдық құмарлықпен 

байланысты бола бастайды» [13]. 

Заманауи АҚШ ғалымдарының «Кәсіпкерлік ниеттер: жоспарланған мінез-құлық теориясын 

қолдану» атты еңбегінде жеке тұлғаның кәсіпкерлік ниеті әлеуметтік ықпалдар, өзіндік сенім және 

тәжірибелік қабілеттер арқылы қалыптасатыны, ал кәсіпкерлік бастаманы дамытуда білім беру, 

қолдау көрсету және практикалық мүмкіндіктердің айрықша рөл атқаратыны дәлелденеді [14]. 

Тарихи кезеңдерде әртүрлі ғалымдардың кәсіп туралы пікірлері бұл ұғымды экономикалық, 

әлеуметтік және психологиялық тұрғыдан түсіндіруге бағытталған. Олар кәсіпті қоғам игілігіне үлес 

қосатын еңбек нысаны, әлеуметтік және мәдени феномен, жаңашылдыққа ұмтылыс пен 

экономикалық дамудың қозғаушы күші ретінде қарастырады. Абайдың өлеңдері мен қара сөздерінде 

осы ұстанымдардың рухани-этикалық негіздері көрініс береді. 

Нәтижелер мен талқылау 

Абайдың дүниетанымының маңызды арнасын адамды жасампаздыққа шақыру идеясы құрайды. 

Ақын жасампаздықтың бастауы — адал еңбек екенін ерекше атап өтеді. Жасампаздық адам өмірінің 

мәнімен тығыз байланысты, өйткені ол адамның материалдық қажеттілігін өтеумен қатар, оның 

рухани өсуіне мүмкіндік береді.  

Ақынның: «Түбінде баянды еңбек егін салған, Жасынан оқу оқып, білім алған. Би болған, болыс 

болған өнер емес, Еңбектің бұдан өзге бәрі жалған» [15; 17], – деген жолдары еңбек пен білімнің адам 

дамуындағы шешуші рөлін нақты көрсетеді. Сонымен бірге Абай: 

«Адал бол — бай тап, Адам бол — мал тап, Қуансаң қуан сол кезде» [15; 80], – деп, адалдық пен 

жасампаздықты адамшылық жолының басты қағидаты ретінде ұсынады. 

Ақын нәсіп ұғымына да терең мән береді. Нәсіпті адамның маңдайына жазылған ырзық, 

құдайдың берген несібесі деп түсіндірілсе де, Абай оны кәсіппен, адал еңбекпен байланыстырған. 

Оның шығармаларында табиғат пен адам арасындағы үйлесімділік мәселесі де кеңінен 

қарастырылып, табиғат адамзаттың өмір сүру ортасы, рухани және материалдық игіліктердің қайнар 

көзі ретінде бейнеленеді. Ғылыми зерттеулер көрсеткіндей, қазақ халқының шаруашылығы, қолөнері 

және қолданбалы өнерінің қалыптасуы мен даму үрдісі көне тарихи кезеңдерден бастау алады. Қазақ 

халқының мәдениеті мен шаруашылық-кәсібін зерттеуші академик Ә. Марғұлан: «Қазақ халқының 

өнері мен ежелгі замандарда Қазақстан территориясын мекендеген сақ, үйсін, ғұн және басқа 

тайпалардың өнері арасында генетикалық байланыс болған деп айтуға негіз бар. Себебі олардың 

күнделікті тұрмыс-тіршілігі мен шаруашылығы ұқсас болды. Олар көшпелі өмір салтын ұстанып, мал 

өсіруімен айналысқан», – дейді [16]. Жалпы халықтың тұрмыс-тіршілігі мен шаруашылығының 

ұқсастығы, сондай-ақ көшпелі өмір салты өнер дәстүрлерінің ұрпақтан-ұрпаққа жалғасуына негіз 

болған. «Шыңғыстау қазақтары арасында дәстүрлі қолөнердің ұсталық, кілем тоқу, тері өңдеу, ағаш 

өңдеу, зергерлік, кесте тігу, киіз басу және т.б. түрлері дамыды. Қазақтардың қолөнері ісінде 

жыныстық бөлініс болғандығы байқалады. Мысалы, ер адамдар тұрмыста қолданылатын құрал-

саймандарды, мылтық, қылыш, айбалта сынды қару-жарақтарды, ат әбзелдерін, зергерлік 

бұйымдарды, былғары мен ағаштан жасалатын барлық бұйымды жасаған. Өз кезегінде 

әйелдер жүн мен киіз өңдеу, кілем тоқу, киім тігу және т.б. осы сияқты қолөнер түрлерімен 

айналысқан [17; 211]. 

Абай жылдың мезгілдерін суреттейтін өлеңдерінде («Қыс», «Жаз», «Күз», «Жазғытұры», 

«Қараша, желтоқсан мен сол бір-екі ай») табиғат пен халық тіршілігінің өзара байланысын, 

шаруашылығын көркем түрде көрсетеді. Ақын қазақ халқының үш негізгі шаруашылық саласын — 

мал шаруашылығын, егіншілікті және қолөнер мен сауданы поэтикалық және философиялық 

тұрғыдан талдайды. Мысалы, «Қазақтың бір мақалы: “Өнер алды — бірлік, ырыс алды — тірлік”» 

[15; 212] деген мақалға қатысты Абай бірліктің мәнін мал-мүлікті ортаға салу емес, ақыл мен 

мақсаттың бірлігі деп анықтайды. Ол қоғамдық ынтымақты еңбектену, өз несібесін адал жолмен 

табу, әр адамның тірлік етуге жауапкершілікпен қарауы арқылы қалыптастыру қажет екенін айтады. 

Абай «кеселді жалқау», «әзір асқа қызығу», «сыртқы пысықтық, ішкі надандық» секілді мінездер 

қоғам дамуына кедергі келтіретінін ескертеді. Ол еңбекті, білімді, ғылымды ел дамуының негізгі 

тетігі ретінде көрсетеді. Халықтың көпжылдық мал шаруашылығы тәжірибесіне қарамастан, Абай 

елдің өркендеуі үшін ғылым мен білімді игеріп, кәсіпке жаңашылдық енгізу қажеттігін көрсетті. 

Оның пікірінше, дамыған елдердегі ілгерілеу — өнер мен білімнің нәтижесі, сондықтан қазақ қоғамы 

да осы бағытқа бет бұруы тиіс. 

Басқа елден артық, озық және ерекше ететін — өнер. Дамыған елдерде ата кәсіп саласының 

жалғасуы және оның экономикаға қосқан үлесі ұшан теңіз. Абай Құнанбайұлының шығармаларында 

көрініс табатын «ата кәсіп және нәсіп» ұғымы — қазақ халқының тұрмыс-тіршілігі мен еңбек 

мәдениетінің рухани өзегін айқындайтын маңызды категориялардың бірі. Бұл ұғым арқылы Абай 

еңбек пен кәсіпті адамның адамгершілік, ізгілік және кісілік қасиеттерімен байланыста қарастырады. 

Яғни еңбек — адамның рухани жетілуінің шарты және ұлттың тұрақтылығы мен мәдени тұтастығын 

қамтамасыз ететін тірек. 

Дәл осы идеяның мазмұндық тұрғыда ұқсас көрінісі Ұлыбританиядағы қолөнер қозғалысының 

тарихында да айқын байқалады. XIX ғасырдың екінші жартысында өнеркәсіптік революция 

салдарынан қол еңбегі мен дәстүрлі шеберлік құндылығы төмендеген тұста, Уильям Моррис пен 

Джон Раскин бастаған ойшылдар бұл үрдіске рухани және эстетикалық қарсылық танытты. Олар 

қолөнерді тек экономикалық қызмет ретінде емес, адамның ішкі әлемін тәрбиелейтін және қоғамның 

мәдени деңгейін көтеретін шығармашылық әрекет деп таныды [18]. 

Ұлыбританияда кейінірек 1970 жылы құрылған Қолөнер кеңесі ұйымы осы дәстүрді заманауи 

экономика талаптарына бейімдеп, қолөнерді шығармашылық индустрияның бір тармағы ретінде 

дамытты. 2014 жылғы есеп бойынша, елдің қолөнер саласы ұлттық экономикаға жыл сайын шамамен 

1,9 млрд көлемінде үлес қосып, 150 мыңнан астам адамды жұмыспен қамтыған. Мұндай 

көрсеткіштер ата кәсіптің қазіргі заманғы экономикалық және мәдени маңызын дәлелдейді. 

Абайдың көзқарасы мен батыстық қолөнер қозғалысының рухани үндестігі еңбек пен кәсіптің 

адамдық мәнін дәріптеуінде жатыр. Екі жағдайда да дәстүрлі кәсіп — тек табыс көзі емес, қоғамның 

мәдени жадын сақтайтын және ұлт болмысын айқындайтын рухани-мәдени институт ретінде 

танылады. Абай еңбекті «толық адам» тәрбиесінің негізі деп қарастырса, батыс ойшылдары оны 

адамның эстетикалық және әлеуметтік жетілуінің факторы ретінде бағалайды. 

Осылайша Абайдың «Ата кәсіп және нәсіп» тұжырымдамасы мен Ұлыбританиядағы қолөнер 

дәстүрі бір-бірінен тарихи, географиялық тұрғыда алшақ болғанымен, мазмұндық жағынан бір ортақ 

идеяны — еңбектің рухани құндылық ретіндегі мәнін ұлықтайды. 

Қуанбас нәрсеге қуану надандық. Абай сөзі әр адамзаттың көңілі мен көзін ашатын ғибрат. 

«...надан ел қуанбас нәрсеге қуанады һәм және қуанғанда не айтып, не қойғанын, не қылғанын өзі 

білмей, есі шығып, бір түрлі мастыққа кез болып кетеді. Һәм ұялғандары ұялмас нәрседен ұялады, 

ұяларлық нәрседен ұялмайды. Мұның бәрі — надандық, ақымақтықтың әсері», – дейді Абай. 

Алла тағала біреу бай болса, біреу кедей болса, біреу ауру, біреу сау болса, біреу есті, біреу есер 

болса, біреудің көңілі жақсылыққа мейілді, біреудің көңілі жаманшылыққа мейілді болсын деп 

жаратқан емес. Бұл құдай тағаланың ғайыпы емес, пенденің қолынан келген іс. Пенде талаптанса, 

құдайдың берері де зор. 

«Естігенде бір нәрсені ұмытпастыққа төрт түрлі себеп бар: әуелі — көкірегі байлаулы берік 

болмақ керек; екінші — сол нәрсені көргенде я естігенде ғибрәтләну керек, көңілденіп, тұшынып, 

ынтамен ұғу керек; үшінші — сол нәрсені ішінен бірнеше уақыт қайтарып, ойланып, көңілге бекіту 

керек; төртінші ой кеселдерінен қашық болу керек. Егер кез болып қалса, салынбау керек. Ой 

кеселдері: уайымшы салғырттық, ойыншы-күлкішілдік, я қайғыға салыну, я нәрсеге құмарлық пайда 

болу. Бұл төрт нәрсе — күллі ақыл мен ғылымды тоздыратұғын нәрселер» [15; 242]. Бұл Абай 

жұртының бүгінгі күні мен болашағы қатты толғандырады, халқының санасын тәрбиелейді, еңбек 

адамдарды еркіндікке, шығармашылыққа әкеледі деген ой мазалайды. 

«Сегіз аяқ» өлеңінде: «еңбек қылсаң ерінбей, тояды қарның тіленбей», – дейді Абай. Абайдың 

айтпағы егін, мал шаруашылығы, сауданың жолын қалыптастырып, өндірісті ұйымдастыру еді. 

Өндіріс елдің экономикасының көтерілуіне тікелей әсер етеді. Халық жағдайының көтерілуіне 

мүмкіндік береді.  

Түбінде баянды еңбек егін салған, 

Жасынан оқу оқып, білім алған. 

Би болған, болыс болған өнер емес, 

Еңбектің бұдан өзге бәрі жалған [15; 80].  

Ақын ата-бабадан келе жатқан мал шаруашылығынан басқа, егіншілікпен айналу қажеттілігін де 

сөзге тиек етіп отыр. Бірақ түпкі мәні егін шаруашылығында емес, еңбектің бұдан өзге бәрі жалған 

деп отырғаны болашақта жемісін көретін іс-әрекетті меңзейді. Яғни ұлтының болашағы үшін мақсат 

қойып білім алу.  

Отыз үшінші қара сөзіндегі ұлағатты кеңесі еңбектенем деген адамға әрқашан маңызы зор. Абай 

егерде мал керек болса, қолөнер үйренбек керек деп, жолын көрсетеді. Мал жұтайды, өнер 

жұтамайды. Адал еңбегімен жасалған қолөнер күн көріс тіршілігің дегені еді. Қолөнер — қазақтың 

әулиесі дегені атадан келе жатқан дәстүр, соны дамыту үшін: Әуелі — ісінді асырайын деп іздену 

керек, білгендерден үйреніп, артық ісмерлер іздеп, көріп, біраз істес болып, өнерді арттыру қажет. 

Екінші — еріншектікке, салдау-салғырттыққа, кербездікке салынбай, ерінбей істей беру керек. 

Үшінші — мақтанып, пайдасыз алдауға, қу тілге алданып, өзінің уақытын бос өткізбеген жөн. 

Төртінші — Бағанағы алдамшы шайтан тамыр болалық деп, бір болымсыз нәрсені берген болып, 

артынан үйтемін-бүйтемін, қарық қыламын дегенге мәз болып алданбау керек. Жетпегенін 

жеткіземін деп қолынан келмейтін болса, сөз бермеу керек. Адамшылықтан айрылып, өзін де алдап 

қор болып кетесін дейді. Абайдың қара сөздерінің астарында сарқылмас мағыналар өрістеп жатады. 

Қазақтың жаманшылыққа үйір бола беретұғынының бір себебі — жұмысының жоқтығы. Егер 

егін салса, я саудаға салынса, қолы тиер ме еді? Абай өзін мазалаған сауалдарға жауап іздейді. 

Жұрттың ақылы да, тілеуі де, харекеті де талаптан іздейді. «Жастықтың оты, қайдасың, Жүректі 

түртіп қозғамай? Ғылымның біліп пайдасын, Дүниенің көркін болжамай?» [15; 244], – деп жастарға 

үміт артады.  

Адам баласының ең жаманы — талапсыз. Талап қылушылар да неше түрлі болады. Һәм 

талаптың өзі де түрлі-түрлі. Һәм сол талаптардың қайсысының соңына түссе де, бірінен бірі өнерлі, 

тұрлаулырақ келеді. Уа, ләкин адам баласы я талапты, я талапсыз болсын, әйтеуір «бәрекелдіні» 

керек қылмайтұғыны болмайды. Әрнешік, орынсыз ба, орынды ма, «бәрекелді» деушіні көңіл іздеп 

тұрады. Адам баласы өзі қай жолда, қай майданда жүрсе, сол майдандағы кісімен сырлас болады. 

Оның үшін өзге жолдағылардан «бәрекелдіні» оңды күтпейді. Маған «бәрекелді» десе, осы өзімменен 

серіктес, сырлас осылар «бәрекелді» ер дейді. Талаптың ішінде адам баласы көбінесе басына қадір 

іздеп, сол талапта болады. Абай таңертең, күн батқанға дейін өліп-тіріліп жұмыс істе демейді. 

Жасаған еңбек үшін ешкімнен мақтау да күтпе. Нысаптан шықпа, нәпсіге ерме, еңбегінің қәдірі болса 

жемісі болады. Жемісін көру үшін шыдамдылық таныту керек. Ақынның «Талап, еңбек, терең ой, 

қанағат, рақым ойлап қой» деген өлеңі жолдарындағы аталған бес қасиетті ұстану керек. Әр адам ең 

алдымен өзінен бастау керек. Өзінің санасын тәрбиелеп, еңбектенуге дайын болса кәсібі гүлденеді. 

Білгеннен үйрену керек, арланбау керек. Дұрыс ойлаған адамның кішкене идеясы, орасан идеяға 

айналады. Сондықтан ең алдымен қолынан келетін шағын істен бастаған дұрыс. Отбасын жетелей 

алған адам, жан-жағына қарауға да үмітті. Абайдың «Аш қарын жұбана ма майлы ас жемей?» деген 

өлеңінде сұрақтарға жауап беру арқылы өмірлік негіздің мәнін ашуға тырысқан. Ақын адамдық 

мәселемен қатар, елдік мәселені қозғап отыр. Т. Жұртбай зерттеу еңбектерінде Абайдың «талап» 

идеясы – адамды білімге, еңбеккке және өзін-өзі жетілдіруге бағыттайтын рухани-адамгершілік 

ұстаным ретінде негіздей отырып қарастырған [19-20]. 

«Еңбек қылсаң қара жер де береді, құр тастамайды» немесе «Өзің үшін еңбек қылсаң, өзі үшін 

оттаған хайуанның бірі боласың; адамшылықтың қарызы үшін еңбек қылсаң, Алланың сүйген 

құлының бірі боласың», – деген ойлары қазақты жігерлендіруі еді.  

Абайдың идеялары батыс елдеріндегі қолөнер қозғалысының тарихи үрдістерімен мазмұндық 

тұрғыдан үйлеседі. Уильям Моррис пен Джон Раскин дәстүрлі қолөнерді адамның рухани мәдениетін 

қалыптастыратын шығармашылық әрекет ретінде бағалаған. Ал Ұлыбританиядағы Қолөнер 

ұйымының қолөнерді заманауи экономикаға бейімдеп, оның ұлттық экономикаға үлес қосуы — ата 

кәсіптің қазіргі заманда да өзектілігін дәлелдейді [21]. 

Абайдың еңбектің рухани мәніне қатысты ойлары осы батыстық идеялармен үндеседі: екі 

жағдайда да кәсіп — табыс көзі ғана емес, қоғамның мәдени жадын, ұлттық болмысын және рухани 

сабақтастығын сақтайтын феномен.  

Абай «қуанбас нәрсеге қуану» секілді құбылыстарды надандық деп атап, адам санасын 

тәрбиелеу қажеттігін көрсетеді. Оның пікірінше, адамның өзгелерден ерекшелігі — ақыл, ғылым, 

ойлау қабілеті; сондықтан бұл қасиеттерді дамытпай кәсіптің де, еңбектің де мәні болмайды. Ақын 

«Сегіз аяқ» өлеңінде және қара сөздерінде еңбек пен кәсіпті дамытудың нақты қағидаттарын 

ұсынады: қолөнер үйрену, ерінбей әрекет ету, алдамшы үмітке сенбеу, уақытты босқа жұмсамау, 

талап пен жігерді шыңдау. Абай жастарды ғылымға, талаптануға, білім алуға үндей отырып, кәсібін 

дамыту үшін алдымен адам бойындағы ерік, ақыл және рухани таза ниет қажет екенін айтады. 

«Талап, еңбек, терең ой, қанағат, рақым» секілді қасиеттер кәсіптің де, ел дамуының да тірегі ретінде 

көрсетіледі. Ақын «еңбек қылсаң қара жер де береді» деген тұжырым арқылы еңбектің нәтижелілігін 

дәлелдейді. Ал «өзің үшін еңбек қылсаң… хайуанның бірі боласың» деген ойы арқылы еңбектің 

рухани мақсатқа бағытталуы қажеттігін көрсетеді. 

Абай халықты білім мен ғылымға ұмтылуға, кәсіпті меңгеруге, еңбекке адалдықпен қарауға 

шақыра отырып, ұлттық даму стратегиясының рухани-этикалық негізін қалыптастырды. Оның 

еңбектің мәніне қатысты идеялары бүгінгі қоғам үшін де өзектілігін жоғалтпайды. Ата-бабадан мирас 

болып келе жатқан дәстүрлі өнер мен қолөнер түрлерін жалғастырып, оны кәсіп ретінде дамыту — 

ұлттық мәдени мұраны сақтаудың және оны қазіргі өмірмен ұштастырудың маңызы жолдарының 

бірі.  

Қорытынды 

Абай мұрасы — қазақ халқының рухани-мәдени дамуының ғана емес, адамзат өркениетінің 

жалпыэтикалық бағдарларының құрамдас бөлігі. Оның дүниетанымдық, тәрбиелік және мәдени 

құндылықтарға негізделген идеялары уақыт өтсе де өзектілігін жоймай, керісінше, қазіргі жаһандану 

дәуірінде жаңа мағынаға ие болып отыр. Ақпараттық технологиялардың қарқынды дамуы, 

биотехнология мен цифрлық жүйелердің ықпалы күшейген заманда қоғам адамгершілік бағдарлар 

мен ұлттық құндылықтарды қайта қарастырудың қажеттілігін терең сезінуде. Мұндай жағдайда Абай 

ұсынған рухани-этикалық бағдарлар тұлғаның да, қоғамның да тұрақты дамуына қажет тірек бола 

алады. 

Жаһанданудың оң нәтижелерімен қатар, ұлттық мәдениеттің әлсіреу қаупін күшейтетін 

факторлар да аз емес. Сондықтан ұлттың тарихи жады мен рухани мұрасын келер ұрпақ санасына 

сіңіру — стратегиялық маңызы бар міндет. Абай шығармаларындағы моральдық ұстанымдар, білім 

мен ғылымға ұмтылу, өзін-өзі жетілдіру қағидаттары осы міндетті жүзеге асыруда әмбебап 

құндылықтық жүйе ұсынады. Оның «Бес асыл іс» ретінде айқындаған талап, еңбек, терең ой, қанағат, 

рақым секілді принциптері — жеке тұлғаның дамуын ғана емес, тұтас қоғамның өркениетті деңгейге 

көтерілуін қамтамасыз ететін этикалық бағдарлар. 

Жасанды интеллект пен биотехнологияның интеграциясы қазіргі қоғам дамуының жаңа кезеңін 

айқындап отыр. Бұл үдеріс тек экономикалық құрылымдар мен әлеуметтік институттардың 

трансформациясына ғана емес, сонымен бірге адамның сана-сезіміне, психофизиологиялық 

болмысына тікелей ықпал ететін көпқырлы феноменге айналуда. Технологиялық мүмкіндіктердің 

кеңеюі адам ойлау жүйесінің табиғи шекараларын қайта қарастыруды талап етеді, себебі адам 

танымының әлеуеті шексіз болғандықтан, жаңа технологиялар оның ақыл-ойына әлеуетті серпін 

беріп қана қоймай, тұлғалық және рухани бағдарларын қайта қалыптастыруға әсер етеді. Осындай 

күрделі тарихи-өркениеттік жағдайда адамзаттың рухани дамуын реттейтін құндылықтық негіздер 

ерекше маңызға ие. Қазақ философиясының негізгі арқауы болатын Абайдың рухани мұрасы қазіргі 

техногендік өркениет жағдайында да өзектілігін жоғалтпайды. Оның «Толық адам» тұжырымдамасы 

— ақыл, қайрат және жүрек үйлесімін басты құндылық ретінде ұсынатын антропологиялық-этикалық 

жүйе. Бұл ілім адамды технологиялық өзгерістердің пассивті тұтынушысы емес, рухани кемелденуге 

ұмтылатын саналы субъект ретінде қарастырады. 

Абайдың пайымдауынша, тұлғалық жетілу ақылдың рационалды қуаты, қайраттың ерік-жігерлік 

ұстанымы және жүректің адамгершілік-эмоциялық тұтастығы бірлікте жүзеге асады. Қазіргі кезеңдегі 

жасанды интеллектің күшеюі мен биотехнологияның адамның табиғи болмысына әсер ету қаупі 

артып отырған шақта, бұл тұтас адамдық модель рухани тұрақтылық пен адамдық өнегенің базалық 

тірегін ұсынады. Яғни «Толық адам» концепциясы технологиялық өрлеу жағдайында жоғалып кетуі 

мүмкін гуманистік бағдарларды қайта бейімдеп, адамзатты жауапкершілікке, парасатты ойлауға және 

жасампаз әрекетке бағыттайды. М. Мырзахметұлының «Толық адам» концепциясын талдауында 

Абайдың адамгершілік ілімінің өзегін ақыл, жүрек, қайраттың үйлесімі көрсетіледі. Осы тұрғыдан 

алғанда, «Толық адам» идеясы технологиялық өрлеу жағдайында да адамдық жауапкершілік пен 

парасатты ойлаудан сақтауға негіз болатын гуманистік бағдар ретінде танылады [22].  

Бүгінгі технологиялық прогресс адам табиғатын өзгертудің жаңа мүмкіндіктерін ашып жатқан 

кезеңде Абайдың рухани дүниетанымы — адам санасының даму бағытын реттей алатын әмбебап 

құндылықтар жүйесі. Ол даму мен кемелдену процесінің өзегіне рухани тепе-теңдік пен этикалық 

үйлесімді қоя отырып, болашақ қоғамның адамдық келбетін сақтаудың философиялық негізін 

қалыптастырады. 

Сонымен қатар еліміздің табиғи ресурстарға, жер және мал шаруашылығына, сондай-ақ 

өндірістік-шикізаттық әлеуетке бай болуы экономикалық дамудың алғышарттары екенін жоққа 

шығармайды. Алайда бұл мүмкіндіктерді тиімді игеру үшін жоғары мәдени сана, білімді кадрлар, 

жауапкершілікке негізделген азаматтық ұстаным қажет. Мұндай сапаларды қалыптастыруда Абай 

мұрасының орны айрықша. Оның білім мен еңбекті ұштастырған тұжырымдары ұлттық дамудың 

мазмұндық тұғырын нығайтады. М. Әуезов «Таудың етегінде тұрсақ жоғарыдан ағып келетін 

өзендерді біл» деген тұжырымындағыдай, ұлттық дамудың бастауын  танып, одан тағылым алу 

маңызды, сондықтан Абай мұрасындағы білімі, еңбек және адамгершілікті, құндылықтарды игеру 

бүгінгі қоғамның жоғары мәдени санасы мен жауапкершілікті азаматтық ұстанымын 

қалыптастырудың рухани негізі деп есептейміз [23]. 

Мақала идеясын негіздеу мақсатында «Қазақтардың тіршілікті қамтамасыз етудің дәстүрлі 

мәдениеті. Теориясы мен тарихына арналған очерктер» деген еңбекте дәстүрлі кәсіп пен күнкөріс 

жүйесіне қатысты деректер Абай шығармаларындағы ата кәсіп, еңбек және нәсіп ұғымдарының 

тарихи-этнографиялық негізін айқындай түседі [24]. Қ. Тәкежанұлының еңбегіндегі қазақтың ежелгі 

әдет-ғұрыптарына қатысты деректер Абай шығармаларындағы ата кәсіп пен нәсіп ұғымдарының 

дәстүрлі дүниетаныммен сабақтастығын айқындайды. Осы тұрғыдан алғанда, Абай 

шығармашылығындағы тарихи-этнографиялық штрихтар қазақ қоғамының тұрмыс-тіршілігі мен 

рухани құндылықтарының көркем бейнесін танытады [25]. 

Осылайша Абайдың идеялық-танымдық мұрасы — тек өткеннің рухани ескерткіші емес, ұлттық 

тұрақтылықтың, мәдени жарасымдылықтың және болашаққа деген сенімді дамудың 

интеллектуалдық негізі. Оның қағидаттарын заманауи әлеуметтік-экономикалық процестермен 

сабақтастыра отырып жүзеге асыру елдің ұзақ мерзімді өркендеуіне бағытталған маңызды 

стратегиялық бағдар. 

А.Ш. Аскарова, А.С. Актанова, Ш.С. Актанова 

Историко-этнографические штрихи в творчестве Абая  

(традиционные родовые занятия и наследственные промыслы) 

В статье были проанализированы и исследованы понятия «традиционные родовые занятия и наслед-

ственные промыслы» в произведениях Абая Кунанбаева. Были выявлены и проанализированы их спе-

цифические особенности: труд и профессия рассматриваются как важнейший фактор духовного со-

вершенствования человека, морального совершенства и стабильности национальной культуры. На ос-

нове проведенных исследований автором предложены подходы, позволяющие научно раскрыть соци-

альную, экономическую и духовную сущность понятия профессии в казахской традиции. В ходе ана-

лиза демонстрируется историко-этнографическое значение произведений Абая, традиционный трудо-

вой опыт населения и связь с современными экономическими теориями. Определяется, что труд и 

профессия являются основным механизмом, сочетающим национальную культуру и нравственные 

ценности. Кроме того, в работе анализируется влияние технологических прорывов в эпоху глобализа-

ции, особенно слияния искусственного интеллекта и биотехнологии, на развитие человечества. Обос-

новывается тот факт, что современная технологическая трансформация не только меняет экономику и 

социальные структуры, но и оказывает глубокое влияние на психологические и духовные аспекты че-

ловеческого бытия. В условиях техногенной эволюции пересматриваются модели мышления, чувств и 

действий личности, поэтому подчеркивается возрастающее значение духовных учений, предлагаю-

щих человечеству ценностную ориентацию. В этом контексте концепция Абая Кунанбайулы «целост-

ного человека» анализируется как антропологическая модель, основанная на морали и разуме, спо-

собная сочетаться с современными изменениями. Единство разума, сердца и силы, являющееся ядром 

этого учения, оценивается как универсальный принцип, обеспечивающий гармоничное развитие лич-

ности. Исследование определяет роль идей Абая как духовно-этической ориентации в современной 

технологической цивилизации, направленной на сохранение человеческого бытия, укрепление мо-

ральной стабильности и формирование сознательного, ответственного общества. В результате дока-

зывается научно-познавательная и воспитательная значимость наследия Абая на современном этапе, 

определяется его вклад в интеллектуальную и духовную эволюцию человечества. В исследовании, по-

свящённом творчеству Абая Кунанбаева, на конкретных примерах показана профессиональная куль-

тура казахского народа, тесно связанная с присущим ему традиционным укладом жизни и быта. Фор-

мирование понятий «кәсіп» и «нәсіп» как ценностей народной культуры и духовного кода обосновано 

на основе произведений поэта. Взгляды Абая, направленные на постижение казахской идентичности и 

природы человека, рассматриваются на этнографическом, этнологическом и антропологическом 

уровнях, с позиций национального мировоззрения. Несмотря на то что во времена Абая Кунанбаева 

термин «национальный» специально не употреблялся, в каждом понятии и представлении, соответст-

вующем казахскому мировоззрению, при рассмотрении с позиции современности выявляется наличие 

«национального кода», что и было подвергнуто анализу. 

Ключевые слова: Абай, родовое занятие, нәсіп, этнография, культура, культура труда, духовная цен-

ность. 

A.Sh. Azkarova, A.S. Aktanova, Sh.S. Aktanova

Historical and Ethnographic Aspects in Abai’s Works  

(Traditional Ancestral Occupations and Hereditary Livelihoods) 

The article analyzes and explores the concepts of traditional ancestral occupations and hereditary livelihoods 

in the works of Abai Kunanbayev. Their distinctive features are identified and examined: labor and profes-

sion are viewed as the most important factors of a person’s spiritual development, moral perfection, and the 

stability of national culture. Based on the research conducted, the author proposes scholarly approaches that 

allow for a scientific interpretation of the social, economic, and spiritual essence of the concept of profession 

within Kazakh tradition. The analysis demonstrates the historical and ethnographic significance of Abai’s 

works, the traditional labor experience of the population, and its connection with contemporary economic 

theories. It is determined that labor and profession serve as the main mechanisms that integrate national cul-

ture with moral values. In addition, the paper analyzes the impact of technological breakthroughs in the era of 

globalization—particularly the convergence of artificial intelligence and biotechnology-on the development 

of humanity. It substantiates the view that modern technological transformation not only changes the econo-

my and social structures but also has a profound influence on the psychological and spiritual dimensions of 

human existence. Under conditions of technogenic evolution, models of thinking, feeling, and behavior are 

being reconsidered; therefore, the growing importance of spiritual teachings that provide humanity with val-

ue-based orientation is emphasized. In this context, Abai Kunanbayev’s concept of the «integral (holistic) 

human being» is analyzed as an anthropological model grounded in morality and reason and capable of har-

monizing with contemporary transformations. The unity of reason, heart, and strength, which constitutes the 

core of this doctrine, is assessed as a universal principle ensuring the harmonious development of personality. 

The study defines the role of Abai’s ideas as a spiritual and ethical guide within modern technological civili-

zation, aimed at preserving human existence, strengthening moral stability, and forming a conscious and re-

sponsible society. As a result, the scientific-cognitive and educational significance of Abai’s legacy at the 

present stage is proven, and its contribution to the intellectual and spiritual evolution of humanity is deter-

mined. In the study devoted to Abai Kunanbayev’s creative work, the professional culture of the Kazakh peo-

ple-closely connected with their traditional way of life and everyday practices-is demonstrated through con-

crete examples. The formation of the concepts kasip (profession, occupation) and nasip (livelihood, destiny, 

sustenance) as values of folk culture and elements of a spiritual code is substantiated on the basis of the poet’s 

works. Abai’s views aimed at comprehending Kazakh identity and human nature are examined at ethnograph-

ic, ethnological, and anthropological levels, from the perspective of national cognition. Although the term 

«national» was not explicitly used in Abai Kunanbayev’s time, an analysis from a modern perspective reveals 

the presence of a «national code» in every concept and notion corresponding to the Kazakh worldview. 

Keywords: Abai, ancestral occupation, nasip, ethnography, culture, labor culture, spiritual value. 

